
【比手機仔較有智慧】李淑娟原作 

手機手機，人手一機！現代个學生仔大體都做得講係低頭

族，火車頭、捷運站、公車項，無論坐等抑企等，耳機一掛手機

一抹，網路世界花里必駁，像毒品樣仔餳人，頭沉沉仔沒到裡背

毋想出來。 

國中畢業該年，考試个成績還罔罔仔，阿爸送𠊎一支智慧型

个手機，交代講愛利用佢好好學習。看等該時行个色目，還有後

背該粒缺角个蘋果、專業个三個鏡頭，𠊎連等幾日暢到毋使食

飯，淨暢都會飽。 

高中生活強調自主學習，無人掌等讀書繳作業，想讀幾多內

容、愛加強哪個科目都愛靠自家規劃，加上先生無恁嚴條，分線

上遊戲餳著个𠊎一下失算，尋毋著學習个動力、讀書个目標，作

業層三矺四無寫、無做、無交。講乜奇怪，較新个流行歌曲聽吔

幾遍𠊎就會唱，再難个遊戲搞過一擺就當熟絡，毋過聽先生講話

就像鴨仔聽雷共樣，上課啄目睡、坐等緊打米1。 

看𠊎每日掌手機，一離開手機就詏詏暴暴緊發譴，輒常半夜

                                                                    
1 緊打米：音 ginˋ daˋ miˋ；形容人打瞌睡一直點頭的樣子像前人打米的動作。 

轉點還毋睡目，偷偷撂撂揞等被骨搞到臨天光，阿姆心焦馬亂唸

講：「再搞下去，目珠會瞎忒哦！」毋知分醒个𠊎總係左片耳公

入，右片耳公出，合想著奸計——詐屙屎囥入便所搞，確確係老

古人講个：「懶人無屙無好尞！」一暗晡愛屙兩三到，一到愛屙

論2點鐘，無屙到阿姆來碰3門絕對毋出來。 

一直愛到考試个前一禮拜正會開始愁慮，坐在書桌前掀開新

衝衝仔4个課本，嗄毋知愛對哪開始讀，牙研目皺拿等原子筆，頭

那痛到硬硬會噼忒。過無兩日个好光景，想拚个決心像風恁輕，

讀書个計畫比紙較薄，數學哪有遊戲恁生趣，英文廣播哪有音樂

恁好聽，懊躁个𠊎又開始抹手機仔尋快樂吔。用腳膝頭想乜知，

學期結束个時節，幾下科目無及格，化學連補考个機會都無，

唉！實在見笑。 

阿婆講過：「橫一擺，總毋好再橫第二擺。」這下𠊎正知，

人愛比手機仔較有智慧，同佢用做𢯭手學習用个承勞，毋係托到

變䌈死時間个主人。好好管理時間，規劃學習个節奏，尋出自家

个方向，認真讀書人生正毋會輸。 

                                                                    
2 論：音 nun；推知。 
3 碰：音 pongˊ；以拳、肘或身體用力敲。 
4 新衝衝仔：音 xinˊ cung cung eˋ；嶄新的樣子。 


